
	I БҮЛЭГ

	 

	“Униар татсан хаврын орой

	Урьхан салхи шивнэхдээ

	Удахгүй сургуулиа төгсөх бидний

	Уяхан сэтгэлийг хааш нь дуудна вэ?...”

	 

	 

	Нялх ногооны үнэр ханхалж

	Нарийн зэрэглээ алсад торолзсон

	Чихний үзүүрт холын авиа

	Жингэнэх шиг болж холд уужирсан

	Урин хаврын ийм л өдрүүдэд

	Уянгын мөрөөдөл оргилон төрж

	Урьд одоог эргэцүүлэхдээ

	Угаас би дуртай сан билээ.

	 

	Хуурай бууцнаас малын үнэр

	Танил дасал угтан тосоход

	Хур борооны шимийн үнэр

	Ханхийж хамар цоргиход

	Зөөлөн эелдэг талын салхин

	Зүрхний тус бүжиглэн наадахад

	Зүгээр суухын арга байхгүй.

	 

	Зөнч сэтгэл холыг мөрөөдөхөд

	Ус, үүлс өртөөлөн довтолж

	Алс зам сунайн холдоход

	Уулс хангайн бараа тодорч

	Агт морь янцгаан давхихад

	Шинэдэн залуужих хорвоогийн өнгөнд

	Сэтгэл баясаж, бие хөнгөрөөд

	Тэнгэрийн зах талын хязгаар руу

	Сэтгэлийн хүлэг шуухайн тэмүүлнэм.

	 

	Униарт ийм хаврын орой

	Ус гэссэн замын хажууд

	Уурхайн тосгоны баруун дэнжид

	Уншигч таны баатрууд сууж байна.

	Уянгын мөрөөдөл, холын санаа

	Уугуул нутаг, хонгор нас

	Учрал баясал, аливаа бүхнээ

	Уудалж тантай ярих сан болов уу!

	 

	ЦОГТЫН ЯРИА

	 

	Төрсөн нутаг минь Увс аймаг

	Түүнээс гараад уджээ би.

	Тэнгэрт орой нь шургасан Хархираа уул

	Түүний бэлд од болсон Улаангом

	Эрхэлж байсан багын тоглоом

	Энэхэн төдийгөөс бусдыг нь мэдэхгүй.

	Гэлээ ч гэсэн багын дуртгал

	Гэрлийн шижмээр зүрхэнд уяатай

	Ээж аав минь албан хаагч

	Эднийг дагаад би, аймаг хот

	Энд тэндхийн газрыг гүйцээж

	Эцэст нь энэ Налайхад ирсэн юм.

	 

	Шинэ газар, өөр сургуульд

	Шилжиж ирсэн эхний үед

	Юм бүхэн соргог содон

	Ер нь л тэгээд сэтгэлд хэцүү.

	Яамай томоотой царай гаргаад

	Янз маяг хотынхыг үзүүлээд

	Тоглоом наадмаас зайдуухан шиг

	Толгой жаахан духгархан шиг

	Шинэ сурагч өөртөө ч хэцүү

	Шинжиж харах бусдад ч хэцүү

	Сэтгэл дотроо хуучин нөхдөө

	Сэмхэн дурсах нь олонтоо байдаг 

	 

	Гэлээ гээд тэр бүхэн

	Гэмгүй дүнсгэр төлөв байдал

	Сайндаа л долоо хоног үргэлжлээд

	Сар болоход цайраад өгдөг 

	Тэр хооронд найзтай болчхоод

	Тэмцэлдэж нэгэнтэй нь гар зөрүүлчихсэн

	Тэр ч байтугай зарим охидтой

	Тэнгийн үг ярилцаад амжчихсан,

	Журнал дээр бусдын адил

	Зургаан дүнгийн дөрөв нь сайн,

	Даалгавар хийлгүй хичээл дээр үймүүлж

	Дараалсан хоёр тавиулчихсан...

	 

	За ингээд л хуучин сурагч болчих нь тэр.

	Зангаа авалцаж хүүхдүүдтэй танилцчих нь энэ.

	Загнуулахдаа загнуулж, магтуулахдаа магтуулж

	«Жаргал зовлонгоо» хуваалцчих нь энэ.

	Төсөөлж бодоход цэрэгт ч гэсэн

	Түдэлгүй ийм болчихдог болов уу? 

	«Ахмад» Цэрэн гэвч юу бодож байна

	«Армид» байснаараа та л мэдэх байх.

	 

	«АХМАД» ЦЭРЭНГИЙН ЯРИА

	 

	Түүхийн хичээл дээр «Оливер Кромвелийг

	Төмөр гартай жанжин» гэж магтлаа гэж

	Ворошиловын тухай дууг концерт бүхэнд дуулж

	Бровкины тухай киног хоёр дахин үзлээ гэж

	Багшийн эзгүйд хичээл үймүүлж

	Баатар капитан Диг Заанд боллоо гэж

	Эднүүс намайг «ахмад» Цэрэн гээд

	Элдвээр хэлж,амаа цангатал инээлддэг юм.

	 

	Үнэнийг хэлэхэд энэ цолдоо

	Өөрөө ч гэсэн би дуртай л даа

	Өнийн нэгэн цагт эх орондоо

	Үнэхээр эрэлхэг цэрэг болохыг хүсдэг юм.

	Далайсан сэлмэнээс дальдардаггүй

	Дандар баатар шиг

	Шагайсан буунаас шантардаггүй

	Дайчин эрс шиг

	Аюул бүхнийг сөрж

	Баатар болохыг хүсдэг

	Арслан зоригийг гарган

	Бахдуулж явахыг боддог.

	«Сүрдэм байцын оройд

	Алсын харуулд суугаад

	Сүмбэр оргилын тэртээ

	Агаарт халих бүргэдээс

	Сөс ихт зоригоо

	Өгөөч гэж гуйхад

	Сөд өдөөн засаж

	Өмнө минь хүрч ирээд

	Хирийн хүн сүрдмээр

	Махир том хошуугаа

	Хээрийн чоныг барьдаг

	Аймшигт том савраа

	Мулт татан өгүүтээ

	Гэнэт шүүрэн авч

	Муухай харанхуй ангал руу

	Хаялаа» гэж зүүдэлсэн!

	Сэрээд харин би

	Зүүднээсээ айгаагүй

	Сэлэм хэрвээ байсан бол

	Түүнтэй тулна гэж бодсон

	Сэргэлэн харц нь гялалзсан

	Цэргийн дарга болоод

	Сэвэлзтэл алхалж яваагаар

	Цэнгүүлж өөрийгөө санадаг юм.

	Сайхан эх орныхоо төлөө

	Хэрэгтэй бүхнээ зориулж

	Сансрын баатрын дуулгыг ч

	Өмсөж үзэхийг хүсдэг

	Сар, одны чулууг

	Эх дэлхийдээ авчирч

	Саруул энэ танхимдаа

	Бэлэглэнэ гэж боддог.

	 

	ШАРААГИЙН ЯРИА

	 

	Халуун мөрөөдөл чээжнээ дүүрч

	Хаврын амьсгал мөсөө түрэхэд

	Хатан зориг зүрхэнд бадарч

	Харвах очис сэтгэлд гялалзаад

	«Ахмад» Цэрэн шиг өнийн хүслээр

	Алсын одонд бодлоор жигүүрлэж

	Амьдрал найргийн онгон шүтээн

	Александр Сергеевичийг олонтоо урьдаг юм.

	Энүүхэндээ гэхэд надад шүлэгчээс илүү

	Эрдэнийн сондор, зүүлт чимэг гэж ер үгүй

	Эрхэм найргийн сайхан мөрүүд шиг

	Ид шидийн увдис гэж үгүй!

	Ер нь тэгээд би шүлэгч болж чадах юм болов уу даа.

	Ертөнцөд тэд чинь «зовлонтой» улс гэнэ лээ.

	Хилэнт Некрасов, гунигт Лермонтов

	Есенин найрагч

	Евтушенко, Вознесенский

	Хэн нь миний ойрын садан юм бэ?

	 

	Дамдинсүрэн гуайн

	«Буурал ээжийг»

	Уяран хайрлаж

	Дашзэвэгийн Сэнгээгийн

	Түмэн «Тагтааг»

	Тэмгэрт нисгэж

	Явуухулан, Гайтавын

	Шүлгийн мөрөөр

	Шүүрдэн аялж

	Яруу найргийн

	Гал дөлөөр

	Зүрхээ ноцоож

	Төрөлх сайхан

	Монгол хэлнийхээ

	Үгсийн далайд

	Түмэн жараахайн

	Нэгэн болж

	Сэлэхийг хүснэм

	Одод ярайсан

	Яруу найргийн

	Оюун тэнгэрт

	Оч туяаны

	Нэгэн болж

	Яралзахыг бодном.

	 

	Өнийн энэ хүслэн минь

	Бүтэх болов уу, үгүй болов уу

	Өлзийт найргийн ах нар минь

	Түшнэм болов уу, яанам бол доо!

	Өврийн жижиг дэвтрүүд дэх

	Сурагч ахуйн шүлгээр минь

	Өргөмжилж хэдий найз нар минь

	Сургуулийн шүлэгч хэмээвч

	Залуу халуун насандаа

	Шүлэг бичээгүй нь үгүй гэдэг шиг

	Замбуу тивийн тоосонд

	Замхрах юм болов уу, сүүлдээ.

	 

	Дорж багш намайг хэлэхдээ

	Тооны хичээлд тэг хүн гэсэн

	Тонник, силлаби хоёрын учрыг ч

	Тогтоож бараг чадахгүй биз гэсэн.

	Хэмжихүй ухаан, гурвалжны судлал

	Химийн бодлого, томьёоны ухаан...гээд

	Хэрэгсэж өөртөө ойлгохоор тааруу

	«Хэцүү хичээл» ч байдаг л юм даа.

	Тэнгэрийн зурхай, одны судлал

	Тэртээгийн түүх, ирээдүйн зөгнөл

	Тэмдэглэл, дурсгал, зохиолчдын намтар

	Тэр бүхнийг онцлон сонирхдог юм.

	Гэсэн хэдий ч миний сэтгэл

	Гэгээн бадралаар ямагт дэвэрдэггүй

	Яльгүйхэн үгнээс ч гунин тонгойж

	Дальгүй шувуу шиг гутаж гүйцдэг юм.

	Хатуухан хэлсэн багшийн үгийг

	Хаалга даваад зарим нь мартахад

	Харин миний хувьд бол тийм биш

	Халуун зүрх хөргөж мэдэх

	Хүйтэн чулуу зүүчих шиг болох юм.

	Аливаад зөөлөн ийм сэтгэлээс

	Аялгуу шүлэг урсдаг болов уу

	Алс өнөдөө миний хүслэн

	Ассан гал шиг дөлсдөг болов уу?

	 

	Зохиолч ах нарт заримдаа

	Зориглож үүнээ бичмээр санагдавч

	Зохиож бичсэн минь гавихгүй болохоор

	Зовоод гар минь хөдөлж өгөхгүй юм.

	Урин хаварт сэтгэл дэвэрч

	Учиргүй ихийг ярьчих шиг боллоо

	Улсын шалгалт өгөх хүн чинь

	Унших юмандаа яаралгүй болохгүй!

	 

	ЖАРГАЛЫН ЯРИА

	 

	Эднүүс маань дэмий яриатай

	Энүүхэндээ гэхэд ирээдүй багатай

	Түүнийх нь хэлж шаардлага тавихад

	Тийм ийм гэж хочлох санаатай.

	Биеийн тамир, сурлагын алинаар ч \

	Биеэ авч явах сүрхий байдлаар ч

	Арай л ондоо гэж би өөрийгөө

	Амьхандаа бодоод өег явдаг юм.

	Улсын шалгалт хаяанд ирчхээд

	Алсын амьдрал хажууд тулчхаад

	Бүхнийг бодох цаг болчхоод байхад

	Бөөгнөрч суучхаад дэмий ярьцгаах юм

	Багш нарт нэртэй, сонгууль олонтой

	Баргийн юманд эндэхгүй явахад

	Жа-яа хүүд учир бий.

	За одоо ч уншаад байдаг хэрэг!

	 

	АЮУРЫН ЯРИА

	 

	Уурхайн ээлжээс өнөө хэд маань

	Улаан нараар бууж ирээд

	Унтаж жаахан амарч гүйцээд

	«Уралцаж» гарахаар зэхэж байгаа

	Гар чинь шүргэлээ—«Рука!»

	Галтай байна даа—Юрка!

	Онгорхой хаалга руу нь!.... уухайс даа!

	Оруулж орхилоо! «1:0»

	Нааш нь өг, Шурка! Шурка! 

	Наагаад хая, Юрка! Юрка!

	Тэнгэртэй шүү золиг чинь

	Тэд ч өдийд сайхан байгаа даа.

	Улсын шалгалтыг л нэг давчихдаг юм бол

	Уурхайд орноо, яадаг юм!

	Нөгөө хэдийнхээ командад орчхоод

	Нүдэлдэж байвал аштай юу даа.

	 

	ЛХАГВААГИЙН ЯРИА

	 

	Цэцгээтэйгээ л бас нэг уулзмаар байх юм

	Цэмцийтэл гоёод өдийд тэр минь

	Үс зүсээ тольдох зуураа

	Үүд рүү харж, чимээ чагнаж суугаа болов уу?

	Уулзаад дөнгөж цаг болов уу үгүй юү

	Учирмаар дахиад л бодогдоод байх юм

	Уншиж байгаа номын хуудаснаас

	Ургаад дүр нь тодроод ирэх юм.

	Ай даа ёстой гоё доо, тийм үү?

	Арваан төгсөөд хоёулаа ... ээ гялай!

	Ахиад нэг пянз тавьдаг юм билүү

	Александр Пахмутоваг нэг урьдаг юм билүү?

	Ленинград, Москва, Берлин, Праг

	Нэр нь хүртэл сэтгэлд дотно хотууд

	«Цветочкатайгаа» хамт түүгээр оччихоод алхаж явбал

	Нэг насны сайхан жаргал шүү!

	Мөн догь оо!

	Түүний тулд одоо л мэрийдэг цаг

	Түргэхэн шиг шалгалт дуусаасай билээ.

	Төгсөлтийн тэр өдрийг бодоход сэтгэлд минь

	Түмэн од ярайсан тэнгэрийн хөрөг харагдаж байна.

	Ай, юутай сайхан бэ?

	Алхаад байдаг хэрэг ээ!

	Тра ля ля ля

	Тра ля ля ля

	 

	ЦЭЦГЭЭГИЙН ЯРИА

	 

	Манай охидыг хэчнээн хөгжилтэй гэж санана.

	Магад л бид сүүлийн хоёр жилийн турш

	Маргаж байгаа юм, мэргэжил эзэмших талаар!

	Оюун дандаа жүжигчин болно гээд

	Олдсон цаас болгон дээрээ

	Дэрвийсэн даашинзтай хүүхэн зураад

	Од сараар тайз дэвсгэр хийдэг юм.

	Эртүүд түүнээ анзааралгүй зурж байж

	Багшид баригдсан

	Эхний хичээлд анхааралгүй сууж байж

	Хоёр тавиулчихсан.

	Долгор Дулмаа хоёр тэрүүхэндээ бас л

	Дотносож нэг юм шивнэлдээд байдаг....

	Догирхож эд юугаа яриад байнам гэсэн чинь

	Долгор нь ногоочин, Дулмаа нь саальчин болох юм гэнэ.

	Тэгээд бие биедээ сүү, ногоо зөөлцөж

	Тэрээ энээ бололцон, хоорондоо сүжирхэж

	Тэрүүхэндээ догь айл аймаг явах юм гэнэ.

	Цэндээ, эмч болох гэнэ.

	Цэрмаа, адуучин болох гэнэ.

	(Марзганаж байгаа юм уу, үнэнээсээ ч юм уу

	Мань хүн ингэж яриад байдаг юм.

	Магад ч үгүй ээ, уг нь бие томтой

	Мань мэтийг тоглоомоор бариад авахдаа хүртэл

	Мангар шүү, нөгөө кино-жүжигчин авгай шиг,

	Матрёна билүү Марина билүү хэн сэн билээ дээ).

	Энхээ маань л харин

	Эрдэмтэн болох юм уу, нэхмэлчин, болох юм уу

	Энэ хэр мэдэгдсэн юмгүй байна.

	 

	Миний хувьд гэвэл яах вэ дээ

	Мэдээжээр та нар төсөөлж байгаа шүү дээ.

	Мэргэжлийн наадах хэцүү даваа

	Мэдсэнээ сорих шалгалт л байна.

	Ай даа тэгээд, арваа төгсгөчхөөд

	Аятайхан хуваарь олдвол гадаадын сургуульд очоод

	Англи, Испани, Франц хэлний ангид орчхоод

	Алхаж явбал ч ёстой, Цэцэгээ цэцэглэх нь тэр ээ!

	 

	Тэр цагт эгч минь надад

	Гоёлын гутал захивал захиарай

	Түүнийг чинь олоод явуулж

	Чадахдаа л нэг чадна

	Тэр цагт залуу минь

	Үерхлийн захидлаа өгвөл өгөөрэй л дээ

	Түүнээс наана одоохондоо

	Зай ч үгүй

	Зүй ч үгүй

	Зөв биз дээ?

	За баяртай.

	 

	СҮРЭНГИЙН ЯРИА

	 

	Манайхан ер нь сонин улс шүү

	Магад л өдийд дор бүрдээ

	Өөр өөрийнхөө хүссэн бүхнийг

	Өдөр нь ярьж, шөнө нь зүүдэлж байгаа байх.

	Над шиг бодолтой хүн гэвэл харин

	Магад л гурвын зэрэг бий дээ.

	Нарлаг сайхан хөдөөгөө мөрөөдсөн

	Малчны хүүгийн сэтгэлийг зарим нь мэдэхгүй л дээ.

	 

	Усны шувууд өдийд ирчихсэн

	Уян хаврын дуулал өргөж байгаа

	Уулсын энгэрээс дулаан уур савсаж

	Униар мананд талын өнгө будангуйрч байгаа.

	Цантынхаа голд манайх буучихсан

	Цагаан булангийн худгаас хонио усалж байгаа

	Цайдмын хөндийд адуун сүрэг алаглаад

	Цагийн тэнүүнд амьтны сэтгэл баясаж байгаа.

	Хаврын халтар харгуйгаар бөг бөг шогшуулсаар

	Хашин хээрээ хаа нэг гуядан, өвгөн Дорж гуай яваа.

	Халбагар том ядаргаа сөхөсхийгээд

	Хаш цагаан хөөргөөрөө тамхилж яваа.

	Сумын төвийн айлууд цөөрч, албан хаагчдын морьд

	Сул зайтай уяан дээр алжаасан мэт зогсож байгаа.

	Суран жолоо тайлж амгай залах цагт

	Сулдаан жороо явдлаараа

	Амбаагийн хээр гайхуулж байгаа.

	Лувсандэндэв гуайн гаднаас

	Бүдүүн Жамц «Ява»-аараа ухасхийхэд

	Лувсанбадам гуайн царай шиг

	Дүүрэн сар мэлтийж байгаа.

	Өдийд гэмээ нь манай нутаг

	Өвлийг давсан малчны баяраар бялхаж

	Өнөр баян нэгдлийн түмэн сүрэг

	Өлгий Нутгийнхаа өнгийг чимэн дэлхэж байгаа.

	Саруул эрдмийг зорьсон хүсэл минь биелэх дөхөж байна.

	Сайхан нутгийнхаа барааг алсын алсаас харж байна,

	Салхитай уралдан шуугиулж, хөдөө тийш

	Явах минь!

	Сар шиг гэрээ шийрлэж, нутагтаа суун жаргах минь!

	 

	САНЖАА БАГШИЙН ЯРИА

	 

	Жил жилийн хавраас энэ хавар

	Жингэнэх хийлийн аялгуу шиг тодхон 

	Жир жирийн өдрөөс энэ өдөр

	Жиргэх шувуудын дуу шиг содон

	Арван жилийг «даваа» юм гэвэл

	Авирсаар эд маань оройд нь гарч байна

	Алсын бараа нүдний нь үзүүрт цэнхэртэж

	Амьдралын харгуй холыг зорин зурайж байна.

	 

	Заримынх нь зам тивийн тэртээд хөтөлж

	Залуу насны нь тэнгэрлэг жилүүд хүлээж байна.

	Уужим дэлхийн аль нэг хотод

	Учралын цонх, нээлтийн од гэрэлтэж байж ч магадгүй.

	Заримынх нь зам энэхэн хөтлийн цаана зурайж

	Задгай бууц, эцгийн өвөлжөө хүлээж байна.

	Өнөр баян монголын мал сүргийн дэргэд

	Өсөх баатрын магнай баяраар гэрэлтэж ч байж магадгүй.

	Нэг хэсгийнх нь зам сүрлэг бат үйлдвэрийн

	Нижигнэсэн цехийн дундуур хөтөлж

	Ажилчин хүний эршүүд чийрэг алхаагаар

	Ард улсдаа хүчээ өгөхийн эрхэм зүтгэл дуудаж байна.

	Жил жилийн намар шувуудаа үдэх нуур шиг 

	Жил жилийн хавар сурагчдаа бид үдэж

	Амгалан мандал шиг хайр сэтгэлийнхээ гүнд

	Аз жаргалын долгис шидэлсээр хоцордог юм.

	Анги маань цөмөөрөө амжилттай сураасай гэх

	Ашдын хүслэнгээр ав адилхан байдаг ч

	Алдааг нь нууж, дүнг нь хуурмаг тавин

	Алдас хийх эрх багш хүнд байдаггүй юм.

	За тэгээд өөрийн бүх л байдал

	Зан араншин, хувийн соёл, шударга зан

	Зарчим журам, энгийн эелдэг, ажил хэрэгч

	Заримдаа ширүүхэн, юм бүхнээрээ дуурайл болж

	Залуурын дэргэдэх бургас шулуун болдгийг санан

	Залхуурах завгүй ажиллах хэрэгтэй юм даа.

	Замд гарахаар өд сөдөө засаж яваа эднийгээ харан

	Залуужиж баясахаас эрхэм хувь ер үгүй!

	 

	Хорин зургаан хүүхдийн хорин зургаан хувь заяа

	Хол ойр зурайсан хорин зургаан зам харгуй

	Дүнгийн дэвтэрт зурайсан хорин зургаан нэр овог

	Дүрлийтэл өөдөөс ширтсэн хорин зургаан хос нүд

	Ажил амьдралын замд цөмийг нь оруулж

	Ариун тунгалаг ирээдүйг нь толбогүй байлгах үүрэг

	Ангийн багшийн хувьд надад оногдсон юм шүү!

	 

	Цогтын зоргоордуу байдал

	Жамбалын хэгжүүндүү зан

	Цэрэнгийн цэрэгжлийн төрх

	Сүрэнгийн хөдөөрхүү төлөв

	Шараагийн дэвэргэн цагаан

	Лхагваагийн дэгжин шаавай

	Цэцгээгийн хөнгөн хөөрцөг

	Аюурын бөмбөгний хорхой

	Аль алиныг нь андахгүй мэдэж

	Алдаа оноог нь эндэхгүй дэнсэлж

	Хэмжээ дамжааг нь тааруулж байх учиртай.

	Хэлж зурж тахируулж байх хэрэгтэй.

	 

	Улсын шалгалт маргааш шахуу

	Унтъя гэтэл нойр ч хүрэхгүй

	Ялгаагүй нөгөө хэд маань бас л

	«Ядаргаа» тусчихсан юм шиг сэрүүн байгаа даа.

	Байз, юу билээ дээ энэ чинь

	Бага залуу байх гэдэг ийм л сайхан даа

	Ангидаа цөмөөрөө дуулалдаж байхыг нь

	Ангир шиг, хөөрхийс минь, аль вэ чагная.

	 

	«...Униар татсан хаврын орой

	Урьхан салхи шивнэхдээ

	Удахгүй сургуулиа төгсөх бидний

	Уяхан сэтгэлийг хааш нь дуудна вэ!

	Угтах зам минь хаагуур зурайна вэ?»

	 

	БАЛДАН ГУАЙН ЯРИА

	 

	Энэ муу хүүгээ хэзээ ийм болно гэж

	Эргэцүүлж би бодож байлаа даа байз!

	Эртхэн л харин хэдэн малын бараа харуулах гэж

	Эрдэм номын мөрөөс нь татаж чангааж байлаа шүү.

	Ямар сайндаа л би тэр жил сургуулиас нь гаргаад

	Яггүй бас өөр юманд дур хүсэлтэй болгох гэж

	Ягаан Самдангаас мөнгөн чимэгтэй хутга авч

	Ясан тоногтой ташуур, хормойн боолт төхөөрөх вэ дээ

	Яах вэ дээ хүүхэд юм хойно арга байж уу

	Яамай даа гэмээр хэдэн сар түүнд маань саатаж

	Яаруу давчуу үед гар хөлийн үзүүрт

	Янз янзын ажлын дөр олж овоо байсан юм.

	Уг нь тэгээд эр хүн юм гэсэндээ

	Унаагаа юүлээд, адуугаа оторлоод

	Хөлдүү дээврийг хүртэл ажиггүй өргөөд

	Хөхөө өвлийн хүйтнээр нүүдэл суудалд тусалдаг байсан юм.

	Хавар нь мал төллөх үеэр

	Хамжаа болж, төлийн манаанд гаралцаад

	Хавсаргатай өдөр уут үүрээд хонь дагахдаа ч

	Харьж яваа биднийг бодвол хөл хөнгөн, нүд хурц,

	За тэгээд эрлийн дуран өвөрлөөд мордохдоо

	Залуу бага юм болоод хярын толгой алгасахгүй,

	Салхидуулж алдаад сар болсон тэмээгээ хүртэл

	Сарьсан хонг нь шавхуурдсаар олж ирдэг л байсан юм.

	 

	Гэтэл дараа жилийн намраас

	Гэрт тогтохоо больж, сэтгэл нь дэвэлзээд

	Амьтан бараг авдаггүй хоршооны хэдэн номыг

	Ахрын ноосны мөнгөөрөө зөөгөөд ирдэг боллоо.

	«Ангийн маань хүүхдийн ихэнх нь өдийд

	Аймаг хотын сургуульд очоод их сайхан гэнэ

	Айл зэргэлдээ Должин авгайн хүү хүртэл

	Аав ээждээ захидал ирүүлсэн байна.

	Хэт нь тэгээд дээд сургуульд орох юм гэнэ.

	Хэдэн хэлний ном мэддэг эрдэмтэн болох юм гэнэ» гээд

	Хэлэх ярих тоолондоо сургууль ном дурсаж

	Хээ ер нь тэгээд явчих шинжтэй болов оо.

	Эх нь ч гэсэн «Муу хүү минь явбал яваг даа

	Энэ хэдэн малаа хоёулаа аргалж үзье.

	Эндээшээ ер нь нэгдэл нийгэмд ч элсэх байх» гээд

	Элдэв долоон үгээр ятгаад бүр болох бишээ.

	Тэгээд л яах вэ дээ, талын бор шувуухай

	Тэр жилийн нэгэн өглөө холын холд ниссэн юм.

	Үүрээ орхисон дэгдээхийн эх болоон шувууд

	Ямар байдаг юм, бүү мэд?!

	Үрээ явуулсан эхнэр бид хоёрын гэр л

	Тэр өдөр чимээ хөгжөөн багатай байлаа.

	 

	....Энэ муу хүүгээ хэзээ ийм болно гэж

	Эргэцүүлж би бодож байлаа даа байз!

	Энэ жил тэгээд аравдугаар ангиа төгсгөж байна

	Эрдэмд оройгүй болохоор ахиад цаашаа сурах гэнэ.

	«Малын эрдэм» гэж бас их ном байдаг гэнэ.

	Москва хотын «хөдөөгийн дээд сургуульд»1 явах юм гэнэ.

	Эргэж ирээд л мал ахуйгаа үүлдэр угсаажуулж

	Эцэг дээдсийн туршлагыг бас судлах юм гэнэ.

	Сайхан цагт төрсөн одоогийн хүүхдүүд гэдэг

	Салхин жигүүртэй хараацай л гэсэн үг юм.

	Сандаг тайжийнд зарагдаад 

	Эдний насан дээр би

	Саарьтай хөлөө дулаацуулах гэж

	Үхрийн хэвтшинд

	Хөлөө жигнэж явж дээ!

	 

	ДОЛЖИН ГУАЙН ЯРИА

	 

	Тоодойтол өглөө сургуульд явахад нь

	Араас нь сацал өргөн зогсдог сон

	Торойтол орой бүрийгээр ирэхэд нь

	Өмнөөс нь санд мэнд тосдог сон.

	Цэвэрлэгчийнхээ эхний цалин дээрээс

	Цэнхэр даалимба авч, таван хошуу эсгэж хадаад

	Сумкэнд2 нь ном хийгээд зүүж өгөхөд

	«Сурагч боллоо» гээд нойргүй хонож байсан юм.

	Сайн дүн аваад гүйж ирэхэд нь

	Цай аягалаад, баярын нулимсаа дуслуулж л байлаа

	Сахилга бат алдаад багшдаа зэмлүүлэхэд нь

	Саваа далайгаад, гомдлын үгээ цувуулж л байлаа.

	Халуун өдөр наранд шарагдаа болов уу гэж

	Хайрган өдөр жаварт даараа болов уу гэж

	Ханзархай цоорхойг нь хатгаж байхдаа

	Бодож суудаг байлаа

	Хоол цайг нь зэхэж байхдаа

	Зовж байдаг байлаа.

	Өндрийн оройд будан татаж

	Үсний минь ширхэгт буурал суусан ч гэлээ

	Үрийн минь мишээлд наран ургаж

	Өрхний минь завсраар одод гялалзах юм.

	Юм гэдэг өглөө шиг залуужиж

	Ертөнц гэдэг өөр болжээ, Хөөрхий!

	Ерөөсөө тэгээд бидний багадаа төсөөлөөгүй

	Есөн хүслийн чандмань эрдэнээр гийжээ.

	 

	Гайтай хар өнөөх дайн л битгий болог доо!

	Галтай насны минь ханийг аваад явчихсан шигээ

	Гараас минь хөтлөх ганц үрээс салгавал

	Газар үмхээд хоцорсонтой адил болно шүү!

	Гайгүй биз ээ, гарахгүй биз ээ, тэр дайн!

	Газрын гав руу түрүүчийн нь мангасыг

	Гарч ирэхгүй болтол дарчихсан юм чинь

	Галт наран—төрийн сүлд өршөөх болтугай.

	 

	Одоо би ингээд энх төрийнхөө буянаар

	Олны зэрэгтэй болгож хүүгээ өсгөлөө

	Асарч өсгөсөн түмнийхээ ачийг хариулж

	Анагаан тэтгэх эмч болно гэдэг нь зөв ч юм уу даа.

	За тэгээд эмч, ажилчин, юу л болно вэ

	Заяа дээжлэх тэр л ажлаа үнэнч хийж

	Засаг төр, түм олондоо зүтгэж байвал

	Захиж байсан ээжийнхээ сэтгэлийг баярлуулах нь тэр ээ! 

	 

	ЗОХИОГЧИЙН БОДОЛ

	 

	Эдний яриаг сонсоход хүүхэд нас минь санагдаж

	Эргэж нэг уулзах шиг хөхүүн сэтгэл хөгжлөө

	Эрвээхий багын төрхдөө хүрч очмоор санагдаад

	Эрхэм нөхдөө дурсаж зургийн цоморлог дэлгэлээ.

	Арван хоёр жил шувуу шиг дээгүүр өртөөлж

	Аргамжиж болдоггүй цаг шуудан шиг буухиалж өнгөрсөн ч

	Агшин зуурын шидээр зургийн цаасанд буусан

	Ариг бага нас минь зугталгүй энд үлджээ.

	Цэцэг өргөс хоёр үелж байдгийг мэдээгүй

	Цэвдэг зөөлөн хоёр хосолж байдгийг бодоогүй

	Цэвэр сайхан сэтгэлийн эхэн хаврын цэцэг

	Цэнгэлт сайхан нас минь тэндээс намайг ширтэж байна.

	 

	Үймж шуугьж явсан багын төрх янзаараа

	Үеийн олон найзын минь байдал төлөв хэвээрээ

	Өглөө эртийн агаар шиг сэтгэл зүрх тунгалагхан

	Үүрээр тунасан шүүдэр шиг сэргэлэн царай өнгөлөгхөн

	Угтах замын гэгээн нүдний нь харцанд тусаастай

	Ургах идрийн бахдал шүдний нь цагаанд цацраастай

	Үүрнээс ниссэн шувуухай шиг үеийн найзууд сайхан аа.

	Үүрээр жиргэсэн болжмор шиг тэр л цаг минь гайхам аа.

	 

	Эрхэм хонгор нөхдөө санан санан дурсахдаа

	Эргэн эргэн харж саруул танхимаа бодохдоо

	Эрдмийн моринд дөрөөлүүлсэн ачит багшаа санахдаа

	Элэг зүрхний гүнээсээ би «арав дахь хавраа» дуулсан билүү!

	Чадан ядан зохисон зүрхний тэр дуунд минь

	Чанга түрлэг өргөсөн Монголын түмэн багачуулд

	Чанд сэтгэлийн гүнээс баяр ерөөлөө дэвшүүлэх

	Чин халуун сэтгэлээр энэхэн найргийг бичнэм.

	 


II Б ҮЛЭГ

	 

	«Гэрэлт эрдмийн шимийг хүртсэн

	Гэгээн танхимаас холдон явахад

	Ижилдэн дассан сайн нөхөд минь

	Эрхгүй нэгнээ санан дурсана даа»

	 

	Чимээгүй, нөхөд минь! «улсын шалгалт!»

	Чих дүнгэнэж, ухаан сүлэлдэнэ

	Цэрдээр бичсэн улаан тууз

	Цэх дээр чинь уриа шиг үзэгдэнэ.

	Үүдэн дээр нэг хэсэг нь

	Үймэрч догдолж, зарим нь яаруухан

	Үлдсэн асуултын дугаар дансалж

	Үе үеэр нь дэвтрээ эргүүлнэ.

	Нэг бодоход мэдэх ч юмгүй шиг

	Нэхэн санахад мэдмээр ч юм шиг

	Түрүүлж орох гэж нэг нь адгана

	Дараалж ор! гэж нөгөө нь зүтгэнэ.

	 

	Нэр дуудахад сэр хийснээ

	Нэгмөсөн сэтгэл шулуудаж

	«Хамгийн сайныг» шүүрэн авах шиг

	Хөгжүүн инээмсэглэж билет сөхөв.

	Дугаар дэсийг багшид бичүүлчхээд

	Дуугүйхэн ширээндээ очиж суугаад

	Дурайтал бичсэн асуултыг уншихад

	Дотор бие нь чичрэх шиг болов.

	Тэгээд тогтуун сууж хэсэг бодоход

	Тэмдэг бичээс, цэг зураас

	Үүсгэл, төгсгөл нь аажмаар тодорч

	Үе үеэрээ бууж ирэв.

	Аа тийм хэмээн сэтгэлдээ

	Аяархан дуу алдаж баясах шиг болсноо

	Уруулаа хөдөлгөн үзгээ шүүрч

	Урамтай түргэн бичиж гарав.

	 

	Уйлж дуулж, инээж наадаж

	Уярч баясаж, гомдож гонсойж

	Хурлаар хэлэлцүүлж, овоо сайжирч

	Хуучин муугаа онцоор засаж

	Сургууль даяар шуугиулж явахад

	Сурагч ахуйн сэтгэлийг хуваалцсан

	Анги танхимын хаалга бүхэн

	Аав ээжийн царай шиг танил

	Ахас эгчийн зан шиг дөлгөөн

	Алдартны хөргүүд туурга бүхнээс

	Араасаа тэднийг дуудах шиг ширтэнэ.

	Үелэх системээ Менделеев тэдэнд

	Үе үехэн сануулж ч байх шиг

	Исаак Ньютон хананы тэндээс

	Инээмсэглээд харж байх шиг

	Алдарт «хуулиа» Паскаль ярьж

	Алсын одыг Галилей дурандах шиг,

	Александр Пушкин шүлгээ уншиж

	Атомын тухай Эйнштейн зөвлөх шиг,

	Орон дэлхийн алдар цуутнууд

	Олон хэл дээр билэгдэн ерөөж

	Багачуулд, тэднийг танилцуулж өгсөн

	Багш нарт нь талархах шиг санагдана.

	 

	Арван жил сурсан сайхан сургуулиа

	Арвин эрдэм сургасан ачит багшаа

	Алсын далайн эрэг дээрээс ч та нар дурсаарай

	Антилийн ногоон арал дээрээс ч дурсаарай

	Газрын од Москвад алхаж явахдаа ч санаж яваарай

	Гаригсын хөлгийн гараан дээрээс ч нэрийг нь хэлээрэй!

	Яагаад гэвэл эндээс та нар

	Яргуй юм бол эхнийхээ дэлбээг нээсэн

	Хад юм бол эрдэнэсийн хүдрээ нээсэн

	Мод юм бол үндэсний шимээ олсон

	Булаг юм бол эх ундаргаа авсан

	«А» үсгээр анх та нар

	Эрдмийн хаалгыг эхэлж түлхүүрдсэн

	Ацаг шүд холбосон шатаар

	Ирээдүйн замдаа авирч эхэлсэн

	Өнөө харахад арван жил

	Өрсөн тоглоом шиг ард нь хоцорч

	Өгөөмөр баян дуртгал бүхнээр

	Өрөө танхим чинь дүүрэн үзэгдэнэ.

	Хэнтэй яаж үерхэж явсан

	Хичээлд яаж хариулж байсан

	Хэчнээн баярлаж томдож явсныг

	Хэлээд өгнө ширээ бүхэн чинь!

	Дүрэмт хувцсаа элтэл тохойлдож

	Дүүрэн «сурахаа» дуустал эргүүлж

	Дүүмэд байснаа ахмад болж

	Дүрсгүй байснаа төрхтэй болж

	Ямар багшаар заалгаж явсныг

	Яаж ангиа дэвшиж байсныг

	Явсан замаар чинь ирж яваа

	Ярайсан дүү нар чинь харж байнам.

	... Бослоо эхний хүн

	Боровтор царайндаа инээмсэглэл тодруулж

	Сурсан заншлаар үсээ илбэчхээд

	Барьсан асуултаа хариулж эхэллээ.

	Асуулт... Энэ асуулт!

	Арван жил чи аль хир сурав?

	Алсдаа чи ямар хүн болох вэ?

	Ачийг нь эх орондоо яаж хариулах вэ?

	Энэ асуултыг

	Эцэг эх чинь асууж байгаа юм 

	Эрдэм сургасан багш чинь асууж байгаа юм

	Эргүүлсэн номын хуудас бүхэн чинь асууж байгаа юм

	Элээж өмссөн хувцсыг чинь оёсон

	Ажилчин хүн асууж байгаа юм.

	Идээ, ундаан, хоолыг чинь зэхсэн

	Ах эгч нар асууж байгаа юм

	Эрхэм сургаалаа айлдсан

	Эрдэмтэн мэргэд асууж байгаа юм.

	 


III Б Ү Л Э Г

	 

	«Үүрнээс ниссэн шувуухай шиг

	Үеийн минь найзууд холдон явахад

	Үзүүргүй амьдралын алтан зам

	Үйлсийн оргилд биднийг дагуулна.»

	 

	Хан гэтэл хундага тулгалаа

	Сэн гэтэл дарс үнэртлээ

	Арай ч ингэхийг урьд үзээгүй

	Анги танхим мэлтийтлээ гайхлаа.

	Аргагүй ээ, өнөөдөр энэ

	Арван жил ганцхан тохиолдох өдөр

	Анхил залуугийн алтан хавар

	Амьдрал жаргалын анхны босго

	Багаас эхэлж танил болсон

	Байр танхимд нь дасал болсон

	Баяр гомдлоо адилхан хуваалцсан

	Багш сургууль хоёроо орхих цаг боллоо.

	 

	Эрдэнэт хуудсыг нь

	Эргүүлж суусан

	Сурах бичгүүд

	Эрдмийн үсгийг

	Эгнүүлж бичсэн

	Сурагч дэвтрүүд

	Ишийг нь мэрж

	Үзүүрийг нь элээсэн

	Үзэг, харандаа

	Элсэн дээр нь

	Үймж шуугьсан

	Үнэт газар

	Дуу нь чанга ч

	Сэтгэл нь зөөлөн

	Цэвэрлэгч авгай

	Дуран авай,

	Цахилгаан үүсгэгч,

	Хичээлийн багажууд

	Тэр ч байтугай

	Хувцсаа авахад

	Хов хоосорч

	Тэрүүхэндээ тэгээд

	Хоцрох шиг болдог

	Өлгүүр, шүүгээ

	Алга дарам зайд нь байдаг хадаас,

	Дээр нь тогтоосон хөрөг,

	Анги танхимын

	Шат хаалга,

	Сэтгэлд ойр дасал 

	Аливаа бүхнээ

	Орхих цаг боллоо.

	 

	Алс явна гэхээс

	Сэтгэл нэг л хачин

	Хоолой зангирах шиг

	Нулимс мэлмэрэх шиг

	Хосгүй баяртай ч юм шиг

	Эсхүл гунигтай ч юм шиг

	Юутай ч болов, аравдугаар ангиа төгсжээ.

	Есөн жил зорьсныхоо эцэст хүрчээ.

	Онц төгсөгчдийн энгэрт

	Алтан медаль гялалзаад

	Оюунаа Зориг хоёр маань

	Мөн ч мундаг байх чинь вэ!

	Гадаадад сургуульд яваагүй дээ

	Лхагваа жаахан гунигтай ч

	Гараа барилцаад Цэцгээтэй

	Бүжиглэхээрээ сэргэлэн байна.

	Гайгүй ээ, би нэг л мэдэхэд

	Ажил гэдгийг гялалзуулаад

	Гараад өгнө хараарай гэж

	Аливаа байдал нь хэлж байна

	Сүрэн л харин санаснаас

	Гав ганцаар биш

	Сүрхий олон нөхөдтэйгөө

	Хөдөө явах болчхоод

	Эрээн гангарт дүүргэсэн

	Айраг өмнөө сөгнөөстэй

	Эгээ л гэртээ байгаа юм шиг

	Айхавтар догь сууж байна.

	Дэвэргэн цагаан сэтгэлтэй

	Нөгөө муу Шараа чинь л

	Дэвтэр үзэг хоёртойгоо

	Ширээний буланд сууж байна

	Дэргэд нь суусан Жамбал түүнийг

	«Их зохиолч» гэж ёжлоод

	Дээрэлхүү хөндий дуугаар

	Инээд алдан ёворч байна.

	... Тиймээ? Би ч гэсэн

	Яг л энэ Шараа шиг

	Тэр нэгэн хавраар яруу бодолд автаж

	Дэвэргэн цагаан сэтгэлийн ялдам мишээлд автсаар

	Дэндүү дассан нөхөдтэйгөө ярилцаж шуугьж суусан юм.

	 

	Ай даа арав дахь хавар

	Аз жаргалын анхны яргуй

	Амьдрах замын эхний харгуй

	Анхалж эндээс зурайдаг сан билүү!

	Эхний замаа зөв олсон бол

	Эрдмийн харгуйд зүг залсан бол

	Элдэв бэрхэд цөхрөлгүй явахыг

	Эрхэм Маркс зөвлөснийг санаж

	Эрээн бараантай хорвоогийн оргилд

	Эцэлгүй авирахыг та нартаа захиж

	Ээл нартай дулаан өдөрт

	Эрдэлгүй явахыг дүү нартаа сургаж

	Зүглэсэн замынхаа эцэст нь хүрэхийг

	Зорьсон хэргийнхээ туйлд нь гарахыг

	Зүрх сэтгэлийн угаас ерөөж

	Зөгнөл жаргалын дээдийг хүснэм.

